ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ 
ԴԵԿՏԵՄԲԵՐԻ 3-Ի N 1986-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

1. Իրավական ակտի ընդունման անհրաժեշտությունը
«Հայաստանի Հանրապետության կառավարության 2020 թվականի դեկտեմբերի 3-ի N 1986-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտությունը բխում է ՀՀ կառավարության 2020 թվականի դեկտեմբերի 3-ի «Հայաստանում արդյունաբերական մասշտաբի «Այգ-1» արևային ֆոտովոլտային ծրագրի շրջանակում անցկացված նախաորակավորման ընթացակարգի արդյունքում նախաորակավորված մասնակիցների ցանկը հաստատելու, մրցույթի ընթացակարգի մասնակցության հայտերի ներկայացման հրավերին հավանություն տալու և մրցութային հանձնաժողովի կազմը հաստատելու մասին» N 1986-Ն որոշմամբ սահմանված ընթացակարգերին համապատասխան Հայաստանում արդյունաբերական մասշտաբի «Այգ-1» արևային ֆոտովոլտային ծրագրի (այսուհետ՝ ծրագիր) շրջանակում կազմակերպված մրցույթի արդյունքում նախընտրելի հայտատու ճանաչված «Աբու Դաբի Ֆյուչեր Էներջի Քոմփանի» ՀԲԸ («Մասդար») (Abu Dhabi Future Energy Company PJSC - Masdar), Արաբական Միացյալ Էմիրություններ ընկերության հետ վարված բանակցությունների արդյունքներից և նպատակ է հետապնդում նպաստել մրցույթի հաղթողի (ընտրված հայտատուի) հետ պայմանագրային հարաբերությունների ձևավորման գործընթացին։
2. Ընթացիկ իրավիճակը և խնդիրները
Ղեկավարվելով ՀՀ կառավարության 2020 թվականի դեկտեմբերի 3-ի «Հայաստանում արդյունաբերական մասշտաբի «Այգ-1» արևային ֆոտովոլտային ծրագրի շրջանակում անցկացված նախաորակավորման ընթացակարգի արդյունքում նախաորակավորված մասնակիցների ցանկը հաստատելու, մրցույթի ընթացակարգի մասնակցության հայտերի ներկայացման հրավերին հավանություն տալու և մրցութային հանձնաժողովի կազմը հաստատելու մասին» N 1986-Ն որոշմամբ՝ նույն որոշման 7-րդ կետով սահմանված ընթացակարգին համապատասխան, Հայաստանի վերականգնվող էներգետիկայի և էներգախնայողության հիմնադրամի կողմից 2020 թվականի դեկտեմբերի 21-ին Հայտերի ներկայացման հրավեր է տրամադրվել «Հայաստանում արդյունաբերական մասշտաբի Այգ-1 արևային ֆոտովոլտային ծրագրի» շրջանակում անցկացված նախաորակավորման ընթացակարգի արդյունքում նախաորակավորված բոլոր երեք մասնակիցներին։
Հայաստանի Հանրապետության կառավարության 2020 թվականի դեկտեմբերի 3-ի N 1986-Ն որոշման համապատասխան ձևավորված մրցութային (գնահատող) հանձնաժողովի 2021 թվականի ապրիլի 23-ի որոշմամբ, նախաորակավորված հայտատուի («Աբու Դաբի Ֆյուչեր Էներջի Քոմփանի» ՀԲԸ («Մասդար») Abu Dhabi Future Energy Company PJSC - Masdar), Արաբական Միացյալ Էմիրություններ) ներկայացված տեխնիկական առաջարկի գնահատման արդյունքում, սահմանված կարգի համաձայն, տեխնիկական և ֆինանսական առաջարկ ներկայացրած նախաորակավորված հայտատուն որակվել է որպես տեխնիկապես որակավորված։ 
Ֆինանսական առաջարկի բացումից հետո մրցութային (գնահատող) հանձնաժողովը, ներկայացված ֆինանսական առաջարկի վերաբերյալ պարզաբանումներ ստանալու նպատակով, 2021 թ․ մայիսի 5-ին և մայիսի 11-ին ծանուցել էր «Աբու Դաբի Ֆյուչեր Էներջի Քոմփանի» ՀԲԸ («Մասդար») նախաորակավորված հայտատուին՝ ըստ ՀՆՀ–ի սահմանված ընթացակարգերի։ Ի պատասխան Մրցութային (գնահատող) հանձնաժողովի ծանուցումների՝ «Աբու Դաբի Ֆյուչեր Էներջի Քոմփանի» ՀԲԸ («Մասդար») նախաորակավորված հայտատուն 2021 թ. մայիսի 14-ին էլեկտրոնային փոստով ներկայացրել է վերանայված ֆինանսական առաջարկ։
Ներկայացած վերանայված ֆինանսական առաջարկի համաձայն՝  նախաորակավորված հայտատուի Հայտով Առաջարկված Սակագնի մեծությունը կազմում է 0.0290 ԱՄՆ դոլար/կՎտժ, որը ներառում է բոլոր հարկերը և տուրքերը (բացառությամբ ավելացված արժեքի հարկի) կիրառելի օրենքի համաձայն (ինչպես նախատեսված է ՀՆՀ-ով): Այդուհանդերձ, նախընտրելի հայտատուն, վերանայված ֆինանսական առաջարկը ներկայացրել էր, տեղեկացնելով, որ պատրաստակամ է առաջարկել սկզբնական առաջարկից ավելի ցածր սակագին, պայմանով, որ Ֆինանսական Ամփոփման Վերջնաժամկետը վերանայվի և սահմանվի որպես Ստորագրման Ամսաթվից 545 Օր անց ընկնող ամսաթիվը՝ Կառավարության աջակցության համաձայնագրի նախագծով նախատեսված 180 Օրվա փոխարեն։
Մրցութային (գնահատող) հանձնաժողովը, առաջնորդվելով Հայտերի ներկայացման հրավերի 7․4 (Ֆինանսական առաջարկների գնահատումը) և 7.6 (Ընդհանուր գնահատումը) բաժիններով սահմանված ընթացակարգով, իրականացրել է ֆինանսական առաջարկների գնահատումը և 2021 թվականի մայիսի 21-ի որոշմամբ  «Աբու Դաբի Ֆյուչեր Էներջի Քոմփանի» ՀԲԸ–ին («Մասդար») որակել է որպես Նախընտրելի հայտատու և Նախընտրելի հայտատուին հրավիրել է բանակցությունների։
Բանակցությունների նպատակով հանդիպումը տեղի է ունեցել 2021 թվականի հունիսի 7-ին։ Բանակցությունների առարկա են հանդիսացել, մասնավորապես, Հայաստանի Հանրապետության կառավարության 2020 թվականի դեկտեմբերի 3-ի N 1986-Ն որոշմամբ հավանության արժանացած «Կառավարության աջակցության համաձայնագրի» նախագծում որոշ փոփոխություններ կատարելու՝ Նախընտրելի հայտատուի՝ «Աբու Դաբի Ֆյուչեր Էներջի Քոմփանի» ՀԲԸ–ի («Մասդար») ներկայացուցիչների կողմից ներկայացված առաջարկությունները։ Մասնավորապես, քննարկվել է «Ֆինանսավորման ամփոփման վերջնաժամկետի» հետաձգման հարցը՝ Ստորագրման ամսաթվից հետո մինչև 545 Օր՝ Կառավարության աջակցության համաձայնագրի նախագծով նախատեսված 180 Օրվա փոխարեն։ 
Նկատի ունենալով վերոգրյալը և հաշվի առնելով այս առումով միջազգային ու տեղական փորձը (օրինակ՝ «Մասրիկ-1» արևային ֆոտովոլտային ծրագրի շրջանակում Ֆինանսավորման ամփոփումը փաստացի տևել է ավելի քան երկու տարի)՝ «Կառավարության աջակցության համաձայնագրի» նախագծում «Ֆինանսավորման ամփոփման վերջնաժամկետի» հետաձգման առաջարկության մասով, ընդհանուր առմամբ, կողմերի միջև ձեռք է բերվել փոխմբռնում։
3. Կարգավորման նպատակը և բնույթը
Առաջարկվող կարգավորման նպատակը ՀՀ Արագածոտնի մարզի Թալին և Դաշտադեմ համայնքների վարչական տարածքում «Այգ-1» 200 ՄՎտ դրվածքային հզորությամբ արևային ֆոտովոլտային կայանի նախագծման, ֆինանսավորման, կառուցման, տնօրինման և շահագործման նպատակով մրցույթի արդյունքներով կողմերի միջև պայմանագրային հարաբերությունների ձևավորման գործընթացին նպաստումն է։
Հաշվի առնելով վերոգրյալը` առաջարկվում է՝ 
· Հայաստանի Հանրապետության կառավարության 2020 թվականի դեկտեմբերի 3-ի «Հայաստանում արդյունաբերական մասշտաբի «Այգ-1» արևային ֆոտովոլտային ծրագրի շրջանակում անցկացված նախաորակավորման ընթացակարգի արդյունքում նախաորակավորված մասնակիցների ցանկը հաստատելու, մրցույթի ընթացակարգի մասնակցության հայտերի ներկայացման հրավերին հավանություն տալու և մրցութային հանձնաժողովի կազմը հաստատելու մասին» N 1986-Ն որոշման 2-րդ կետով հավանության արժանացած N 2 հավելվածի 9.6-րդ ենթաբաժնի՝ «Կառավարության աջակցության համաձայնագրի նախագիծ», 1-ին հոդվածի 1.3 մասում «Ֆինանսավորման Ամփոփման Վերջնաժամկետ» սահմանման մեջ «180 օր անց ընկնող ամսաթիվը» բառերը փոխարինել «545 օր անց ընկնող ամսաթիվը» բառերով։
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ տարածքային կառավարման և ենթակառուցվածքների նախարարության և Հայաստանի վերականգնվող էներգետիկայի և էներգախնայողության հիմնադրամի կողմից
5. Ակնկալվող արդյունքը
«Հայաստանի Հանրապետության կառավարության 2020 թվականի դեկտեմբերի 3-ի N 1986-Ն որոշման մեջ փոփոխություն կատարելու մասին» ՀՀ կառավարության որոշման ընդունումը կնպաստի ՀՀ Արագածոտնի մարզի Թալին և Դաշտադեմ համայնքների վարչական տարածքում «Այգ-1» 200 ՄՎտ դրվածքային հզորությամբ արևային ֆոտովոլտային կայանի նախագծման, ֆինանսավորման, կառուցման, տնօրինման և շահագործման նպատակով մրցույթի արդյունքներով կողմերի միջև պայմանագրային հարաբերությունների ձևավորմանը և ծրագրի մեկնարկին։

